
బీదసాదలనెల్ల నాదరించుచుఁ గూడు 

                గడుపారఁ బెట్టెడు కన్నతల్లి

వ్యాధిబాధల నెవరైన నడల ఱెప్ప 

                వేయక కాచెడు వినుతచరిత 	

 

గీ. 	బిడ్డలెల్లరుఁ దమవారి విడిచిచేరఁ 

జంక నిడికొని ముద్దాడు సదయహృదయ

అమ్మ! నీకిట్లు వ్రాయంగనౌనె బ్రహ్మ 

కనుచు నూరివారందఱు నడలియడిలి. 	38



సీ. 	అత్తమ్మకొంగు నన్వహము బట్టికొని తా 

                తిరుగుచుండును బిడ్డకరణి బాల

తనవారు పెఱవార లను భేదమేలేదు 

               హృదయ మన్ననొ యప్పుడెత్తువెన్న

యేవేళఁ జూచిన నెలనవ్వులేకాని 

               చిడిముడి పడ దెంత యుడుకు లున్నఁ

దనముద్దుమోముఁ జూచినఁజాలు హృదయ తా 

              పంబెల్ల నప్పుడె పాఱిపోవు 	 

తే. 	నహహ! మామపైఁగలభక్తి, యాత్మవిభుని 

మీదిఁ మక్కువ, మఱఁదుల మీఁదికూర్మి,

ప్రజలమీఁది వాత్సల్యంబు, బ్రహ్మకైనఁ 

జూప శక్యమే వేఱొక్క సుదతియందు. 	39



చ. 	అదియును గాక నీమె మగఁడాత్మ సహోదరుఁడట్ల మమ్ముఁజూ

చు; దినముతప్పె నేనియును సువ్రతనెన్నఁడు బాయఁ; డాతఁడిం

